	[image: image1.jpg]"
e e




	
	[image: image2.jpg]) ¢






	REPUBLIKA E KOSOVËS

REPUBLIKA KOSOVA

REPUBLIC OF KOSOVO
	
	KOMUNA E GJILANIT

OPŠTINA GNJILANE

MUNICIPALITY OF GJILAN

GILAN BELEDIYESI

	KUVENDI I KOMUNËS-GJILAN/SKUPSTINA OPSTINE-GNJILANE 


  RREGULLORE (KGJ) 08/2018 

PËR

DHËNIEN  E TITUJVE TË NDERIT, ÇMIMEVE, 
MIRËNJOHJEVE DHE SHPËRBLIMEVE
Gjilan, 2018
Në mbështetje të nenit 12 shkronja c) dhe 40.2 pika h) të Ligjit për Vetëqeverisjen Lokale Nr. 03/L-040 (“Gaz. Zyrtare e Republikës së Kosovës” nr. 28/2008), nenit 5 dhe neni 46 pika 2.9 të Statutit të Komunës së Gjilanit 01. nr. 16-126211 të datës 06.11.2014 dhe me ndryshimet dhe plotësimet në statut 01. nr. 016-28448 të datës 22.03.2018, Kuvendi i Komunës së Gjilanit në mbledhjen e mbajtur më 26.11.2018, aprovoi këtë:  

RREGULLORE (KGJ) 08/2018

PËR

DHËNIEN  E TITUJVE TË NDERIT, ÇMIMEVE,

MIRËNJOHJEVE DHE SHPËRBLIMEVE
I. DISPOZITAT E PËRGJITHSHME 
Neni 1

Qëllimi 

Me këtë Rregullore, rregullohet  forma,  përmbajtja dhe procedura e dhënies së Titujve të Nderit, Çmimeve, Mirënjohjeve dhe Shpërblimeve të personaliteteve të shquara dhe subjekteve tjera, të cilët në lëmi të caktuara kanë dhënë kontributin e vet të shquar për qytetarët e Komunës dhe më gjerë. 
Neni 2
Titujt dhe çmimet
1. Kuvendi i Komunës, për kontributet e veçanta që kanë dhënë  personalitet e shquara dhe subjektet e tjera juridike, në lëmenjtë e  humanizmit, sakrificës, kulturës, artit, letërsisë, sportit etj, jep titujt dhe çmimet si në vijim: 
1.1. Titullin “Qytetar Nderi”, 
1.2. Titullin “Nderi i Qytetit“, 
1.3. Çmimin letrar  “Beqir Musliu”, 

1.4. Çmimin  “Agim Ramadani”
1.5. Çmimin “Idriz Seferi” dhe
1.6. Çmimin “Hanumshahe Abdullahu Zymberi”. 

2. Përpos titujve dhe çmimeve, komuna jep 

mirënjohje dhe  shpërblime.
Neni 3
Qytetar nderi
1. Titulli ”Qytetar Nderi”, është titulli më i lartë që u jepet personaliteteve të larta politike, shoqërore, shkencëtarëve, artistëve, sportistëve të huajve që vizitojnë qytetin e Gjilanit etj, në shenjë respekti, miqësie apo mirënjohjeje për kontribute të rëndësishme e të veçanta në fusha të ndryshme në të mirë të  qytetarëve. Po ashtu, ky titull u jepet personaliteteve të ndryshme, të cilat në kohët më të vështira ndihmuan rrugëtimin e popullit të Kosovës për Liri, Demokraci dhe Pavarësi.
2. Titulli përbëhet nga një “Çelës”, i cili simbolizon çelësin e portës së Komunës si dhe një certifikatë solemne, tё shkruar në gjuhën shqipe dhe në gjuhën amtare të atij që i jepet.
3. Çelësi ka gjatësi  30 cm, i flakëruar me ngjyrë ari, emrin dhe mbiemrin e bartësit të shpërblimit, tё shkruar me shkronja të gravura (gdhendura)  në pjesën e  dorezës dhe teksti,  “Qytetar Nderi i Komunës së Gjilanit”. 
4. Certifikata shkruhet nё letër prej së paku 150 gram, formati A 4, me ngjyrë ari, nё sfondin e së cilës është emblema e Komunës së Gjilanit. Në pjesën e sipërme të certifikatës shkruan: “Në bazë të nenit___ tё Statutit tё Komunës  së Gjilanit Kuvendi i Komunës së Gjilanit, në seancën e vet solemne, tё mbajtur mё___/lihet vendi për datën/__, lëshon këtë Certifikatë” (në kryerresht, në mes, me shkronja solemne). Pastaj, nё kryerresht shkruhet: “Z.(emri dhe mbiemri i fituesit të shpërblimit, vendbanimi, komuna, shteti), është Qytetar Nderi  i Komunës së Gjilanit, me të gjitha obligimet dhe privilegjet që ky shpërblim  parasheh”. Në kryerresht shkruhet numri i protokollit tё certifikatës dhe data, ndërsa nën të shkruhet: “Kuvendi i Komunës së Gjilanit”. Një radhë më poshtë, në anën e djathtë  të certifikatës,  shkruhet emri, mbiemri dhe nënshkrimi i  Kryetarit të Komunës, kurse në anën e majtë shkruhet emri, mbiemri dhe nënshkrimi i Kryesuesit të Kuvendit të Komunës dhe në mes vula e Komunës. 
5. Kuvendi i Komunës, faktin e ndarjes së titullit e evidenton në regjistrin e veçantë të Qytetarëve të Nderit të Komunës së Gjilanit, të cilin e mban kryetari i Komunës së Gjilanit. 
6. Titullin e jep kryetari i Komunës, në mbledhje solemne të Kuvendit të Komunës, sipas procedurave të parapara me dispozitat e kësaj rregulloreje.   
7. Propozimin për dhënien  e këtij titulli mund ta iniciojë kryetari i Komunës, Komiteti për Politikë dhe Financa, së paku 1/3 e këshilltarëve të Kuvendit Komunal, cilido institucion tjetër i Komunës, ose së paku 2000 (dymijë) qytetarë të përhershëm të Komunës së Gjilanit. 

8. Iniciativat dhe propozimet nga paragrafi 7 i këtij neni i dorëzohen për procedim të mëtejmë komisionit të zgjedhur nga Kuvendi Komunal, i cili vepron  sipas procedurave të parapara me dispozitat e kësaj Rregulloreje.  
Neni 4
Nderi i Qytetit
1. Titulli ”Nderi i Qytetit” është titull që ju jepet personaliteteve tё shquara tё qytetit, që kanë dhënë kontribute të veçanta dhe tepër të rëndësishme, tё cilët kanë lartësuar  emrin e qytetit, që kanë një veprimtari të gjerë dhe të rëndësishme nё dobi të qytetarëve,  vlerave të veçanta dhe shumë të njohura në rrafshin kombëtar, që janë personalitete të rëndësishme në fusha të veçanta të shoqërisë, shkencës, artit, kulturës, sportit, arsimit, humanizmit, biznesit etj që kanë formuar një figurë të pastër dhe që kanë cilësi të larta njerëzore. 
2. Ky titull u ndahet, atyre qytetarëve  që realizojnë akte të larta humanizmi, heroizmi dhe sakrifica sublime. 

3. Titulli  përbehet nga  Pllakata dhe Fletë mirënjohja. 

4. Pllakata ka formë të  rrumbullakët, është e punuar në bronz, e praruar në ar, me diametër 7 cm, në mesin e së cilës gjendet  emblema e Komunës me emërtimin: Kuvendi i Komunës sё Gjilanit. Nën të shkruhet emri  dhe mbiemri  i fituesit, ndërsa nё pjesën e poshtme të saj shkruhet data e dhënies.  

5. Fletë mirënjohja përbëhet nga një fletë e kualitetit të lartë, të dimensionit A 3, me peshë prej  150 gramësh dhe në  tërë sfondin e fletës  është emblema e Komunës, kurse në pjesën e sipërme të saj shkruhet: Kuvendi i Komunës së Gjilanit, numri dhe data e dhënies së titullit. Në mesin e fletës shkruan: Titulli “Qytetar Nderi i Qytetit”,  me  emrin  dhe mbiemrin e fituesit,  nën të motivacioni  i dhënies së tij. Një radhë më poshtë, në anën e djathtë  të certifikatës, shkruhet emri, mbiemri dhe nënshkrimi i  kryetarit të Komunës, në anën e majtë shkruhet emri, mbiemri dhe nënshkrimi i kryesuesit të Kuvendit të Komunës dhe në mes vula e Komunës. 

6. Propozimet për dhënien e këtij titulli të lartë, duhet të bëhen nga institucione të qeverisjes vendore, së bashku me shoqata dhe grupe  qytetarësh, duke mundësuar një pajtim të gjerë e të nevojshëm. Ato duhen të shoqërohen me biografi, dokumente, dëshmi dhe vlerësime të nevojshme të veprimtarisë së personalitetit të propozuar.
7. Iniciativa dhe propozimet, nga paragrafi 6 i këtij neni, i dorëzohen për procedim të mëtejmë komisionit të zgjedhur nga Kuvendi Komunal, i cili vepron sipas  procedurave të parapara me dispozita të kësaj Rregulloreje. 
Neni 5
Çmimi letrar “Beqir Musliu”
1. Çmimi Letrar “Beqir Musliu” ju jepet shkrimtarëve të cilët kanë rrumbullakësuar një karrierë letrare duke shënuar arritje të mëdha në fushën e letërsisë, poezi, prozë, dramë si dhe kritikë letrare.
2. Subjekte kulturore, letrare e institucione të kulturës, së paku dy muaj më herët, kanë të drejtën dhe propozojnë emra të shquar shkrimtarësh, pas një thirrjeje publike të cilën e publikon komuna dhe ia adresojnë komisionit vlerësues. 
3. Çmimi letrar “Beqir Musliu” jepet njëherë në vit dhe emri i fituesit publikohet në çdo 11 qershor  ndërsa ceremonia e dhënies së këtij Çmimi organizohet në çdo 24 qershor.
4. Ceremonia e dhënies së Çmimit dhe veprimtaritë përcjellëse letrare mbahen nën përkujdesjen e kryetarit të Komunës dhe organizohen në bashkëpunim me Ars Clubin”Beqir Musliu”.

5. Pjesë përcjellëse e Çmimit  është edhe Mirënjohja me portretin e shkrimtarit Beqir Musliu.
6. Ars Clubi “Beqir Musliu” merr përsipër anën përmbajtjesore-profesionale ndërsa kryetari i Komunës bën dhënien publike të këtij Çmimi.
7. Fituesit të këtij çmimi, i garantohet edhe një publikim katalogu a numër ekskluziv i revistës letrare AGMIA si dhe paraqitja e krijimtarisë së tij letrare para krijuesve e artdashësve, në një datë që përcaktohet bashkërisht me autorin fitues, Komunën dhe Ars Clubi ”Beqir Musliu”.
8. Çmimi letrar “Beqir Musliu”, nuk mund të jepet njëanshëm e as të ndërpritet njëanshëm, as nga ana e Komunës së Gjilanit,  e as nga Ars Clubi “Beqir Musliu”.
9. Çmimi letrar “Beqir Musliu” është në shumën prej 1000€ (njëmijë euro).

10. Një shkrimtar që i përmbush kriteret letrare.
Neni 6
Çmimi “Agim Ramadani”
1. Çmimi “Agim Ramadani” ju jepet personaliteteve gjatë ditëve të Agimit në takimet e majit në fushën e kulturës, artit dhe në fusha tjera me të arritura gjithnjë të veçanta.
2. Çmimi jepet çdo vit pas një thirrjeje publike të cilën e publikon komuna.
3. Një juri nga fushat përkatëse, emërohet nga kryetari i Komunës, shqyrton propozimet e dhëna si dhe përcaktohet për emrin e fituesit duke arsyetuar publikisht vendimin e marrë.
4. Çmimi “Agim Ramadani” është në shumën prej 1000€ (njëmijë euro). Ky Çmim mund të jepet njëherë në vit.
Neni 7

Çmimi “Idriz Seferi”
1. Çmimi “Idriz Seferi” ju jepet personaliteteve gjatë festave të nëntorit për arritjet heroike  të qytetarëve, organeve të sigurisë, zjarrfikësve dhe të tjerëve që do të kenë të arritura të veçanta  në shërbim të qytetarit, qytetit dhe vendit.
2. Çmimi jepet çdo vit pas një thirrjeje publike të cilën e publikon komuna.
3. Një juri nga fushat përkatëse, emërohet nga kryetari i Komunës, shqyrton propozimet e dhëna si dhe përcaktohet për emrin e fituesit duke arsyetuar publikisht vendimin e marrë.
4. Çmimi “Idriz Seferi” është në shumën prej 1000€ (njëmijë euro). Ky Çmim mund të jepet njëherë në vit.
Neni 8
Hanumshahe Abdullahu Zymberi

1. Çmimi  “Hanumshahe Abdullahu Zymberi” ju jepet personaliteteve gjatë 7 dhe 8 marsit për të arriturat në arsim, në aktivizim shoqëror dhe në shtet ndërtim.

2. Çmimi jepet çdo vit  me 7 dhe 8 mars, pas një thirrje publike të cilën e publikon komuna. 

3. Një juri nga fushat përkatëse, emërohet nga kryetari i Komunës, shqyrton propozimet e dhëna si dhe përcaktohet për emrin e fituesit duke arsyetuar publikisht vendimin e marrë. 
4. Çmimi  “Hanumshahe Abdullahu Zymberi” është në shumën prej 1000€ (njëmijë euro). Ky Çmim mund të jepet njëherë në vit.
Neni 9

Mirënjohjet dhe shpërblimet
1. “Mirënjohjet”, ju jepen, në shenjë respekti, atyre personaliteteve dhe subjekteve tjera, të cilat  kanë dhënë një kontribut të veçantë, të dallueshëm dhe të rëndësishëm në fusha të ndryshme  në të mirë të komunitetit, të cilat mund të shoqërohen edhe me shpërblim financiar.
2. Fletë mirënjohja përbehet nga një fletë e kualitetit të lartë, me dimension A 4, prej 150 gramësh. Në tërë sfondin e fletës është emblema e Komunës, kurse në pjesën e sipërme të sajë shkruhet: Kuvendi i Komunës së Gjilanit, numri dhe data e dhënies së mirënjohjes. Në mesin e fletës shkruhet: “Mirënjohje”, me emrin dhe mbiemrin e fituesit, nën të motivacioni i dhënies së sajë, kurse në fund të sajë shkruhet organi apo emri dhe mbiemri i dhënësit të sajë dhe vula e Komunës. 

3. Iniciativat dhe propozimet mund të vijnë nga organet komunale, institucionet e tjera arsimore, kulturore, sportive dhe shoqëria civile. 

4. 
5. Dhënien  e Mirënjohjeve dhe Shpërblimeve e bënë kryetari i Komunës, pas dhënies së propozimit nga komisioni.



Neni 10
               Procedura e  ndarjes së titujve të nderit, shpërblimeve dhe mirënjohjeve
1. Kuvendi i Komunës, për dhënien  e titujve, mirënjohjeve dhe shpërblimeve të parapara me këtë Rregullore, formon komision të veçantë. 

2. Kuvendi i Komunës do të marrë vendim të veçantë për përbërjen e komisioneve në përputhje me dispozitat ligjore të Statutit të Komunës, të rregulloreve të tjera në fuqi dhe të kësaj Rregulloreje. 
3. Komisionet  për punën e tyre mund të nxjerrin akte të tjera  të veçanta, tё cilat në mënyrë më të detajizuar përcaktojnë procedurën e punës. Ato duhet jenë nё harmoni me  dispozitat e kësaj Rregulloreje.  
4.  Mbledhjet e komisioneve janë publike. 
5. Komisionet kanë të drejtë të kompensohen lidhur me punën e bërë. 
Neni 11
Pas marrjes së vendimit për dhënien  e titullit të caktuar, kryetari i Komunës do të organizojë ceremoninë e dorëzimit të titullit, sipas protokollit të paraparë.  

Neni 12
1. Titujt, Mirënjohjet dhe Shpërblimet zakonisht mund të jepen  gjatë organizimit të ceremonive, me rastin e ditëve të festave, apo në ditët përkujtimore, por edhe gjatë takimeve, kontakteve  me subjektet komunale dhe vizitave që i bëjnë personalitetet e shquara  qytetit të Gjilanit.
2. Mirënjohjet dhe shpërblimet zakonisht ju jepen personaliteteve të shquara me rastin e  mbajtjes së manifestimeve të ndryshme, garave sportive, shfaqjeve, tubimeve dhe datave të tjera me rëndësi për Komunën.
Neni 13
1. Bartësi i titullit është i obliguar që titullin ta bartë me dinjitet, duke pasur parasysh çdo herë sjelljet e tij në jetë dhe angazhimin e përditshëm  dhe të ruajë  autoritetin e Kuvendit të Komunës. 
2. Bartësit të titullit, mund t’i revokohet titulli, nëse ai me sjelljet e veta nё shkallë të lartë e njollos institucionin  e Kuvendit të Komunës, ose në bazë të aktgjykimit të plotfuqishëm të gjykatës,  dënohet me dënim burgu prej së paku  gjashtë muaj. 
3. Revokimi bëhet në procedurën e paraparë, si për dhënien e shpërblimit, ndërsa vendimi përfundimtar merret në mbledhje të rregullt të Kuvendit të Komunës.  

II. DISPOZITAT PËRFUNDIMTARE DHE  KALIMTARE 

Neni 14
Zyra e kryetarit është e obliguar të mbajë evidencë, protokoll ose regjistër të veçantë me të gjitha shënimet për dhënien e titujve, çmimeve, mirënjohjeve dhe shpërblimeve.
Neni 15
Në rast të  konfliktit në mes të dispozitave të kësaj Rregulloreje dhe dispozitave të ligjeve dhe akteve tjera nënligjore, do të aplikohen dispozitat ligjore, përkatësisht të akteve nënligjore. 

Neni 16
Me hyrjen në fuqi të kësaj rregulloreje ç’fuqizohet rregullorja  për dhënien  e titujve të nderit, mirënjohjeve dhe shpërblimeve  01. nr. 16-67255  e datës  27.12.2011.
Neni 17
Kjo rregullore hynë në fuqi shtatë (7) ditë pas publikimit në web faqen e Komunës. 
KUVENDI I KOMUNËS SË GJILANIT
	01. nr._016-126660
Gjilan, me 26.11.2018
	Kryesuesja e Kuvendit të Komunës

Shpresa Kurteshi-Emini
______________________________

